Ме́сяца  апреля  в  25-й  де́нь.
Свята́го  апо́стола  и  Евангели́ста  Ма́рка.
На  Го́споди,  воззва́х, Сла́ва,  гла́с  6:
Излия́ся благода́ть во устна́х твои́х, Ма́рко апо́столе,/ и бы́л еси́ па́стырь Христо́вы це́ркве,/ уча́ слове́сныя о́вцы/ ве́ровати в Тро́ицу единосу́щную,\ во еди́ном Божестве́.
На  стихо́вне  Сла́ва,  гла́с  8:
Прииди́те, Небе́снаго та́инства пропове́дника/ и служи́теля Ева́нгелиа,/ псалмы́ и  пе́сньми Ма́рка вси́ восхва́лим:/ се́й бо река́ показа́ся мы́сленнаго рая́,/ душе́вныя бразды́ Небе́сными ту́чами напая́я,/ и плодоно́сны показу́я Христу́ Бо́гу,/ подаю́щему все́м моли́твами его́\ очище́ние и  просвеще́ние, и ве́лию ми́лость.
На  хвали́тех  Сла́ва,  гла́с  6:
Прему́дрый ло́вче, святы́й учениче́,/ де́лателю Спа́сов, и сказа́телю Того́ страсте́й,/ и́же тва́рь ве́рою обте́к,/ и прельще́нныя язы́ки собра́в,/ и Бо́гу приве́д, я́ко кади́ло до́брое/ на Небеса́ возведе́ся./ Те́мже, предстоя́ Судии́,/ моли́ изба́витися на́м от беззако́ний на́ших,\ и в де́нь су́дный изба́витися муче́ния.
